
Informe  de  legalidade  sobre  o  proxecto  de  decreto  polo  que  se  regula  a 

composición e funcionamento do Consello de Centros Museísticos de Galicia.

De conformidade co disposto no artigo 43.2 da Lei 16/2010, do 17 de decembro, de organización 

e funcionamento da Administración xeral e do sector público de Galicia, emito o seguinte

INFORME

1. Marco normativo e competencial

O marco xurídico competencial que atribúe aos órganos da Consellería de Cultura, Educación, 

Formación Profesional e Universidades a elaboración da presente norma parte do artigo 27.18 

do Estatuto de Autonomía de Galicia,  que outorga á Comunidade Autónoma a competencia 

exclusiva  sobre patrimonio  histórico,  artístico,  arquitectónico e  arqueolóxico  de interese de 

Galicia, e o artigo 27.19, en materia de fomento da cultura e da investigación en Galicia, sen 

prexuízo do que dispón o artigo 149.1.28 da Constitución, que atribúe ao Estado a competencia 

exclusiva  na  defensa  do  patrimonio  cultural,  artístico  e  monumental  español  contra  a 

exportación e a expoliación, e o 149.2 que dispón que o Estado considerará o servizo da cultura 

como deber e  atribución esencial.  Debe terse presente tamén o  artigo 32 do EAG sobre a 

defensa e promoción dos valores culturais do pobo galego.

Ao abeiro deses preceptos constitucionais, aprobouse a Lei 5/2016, do 4 de maio, do patrimonio 

cultural de Galicia, cuxo título VIII regula os museos, as coleccións visitables e pon as bases 

xerais dunha Rede e dun Sistema Galego de Museos. Tamén, a Lei 7/2021, do 17 de febreiro, de 

museos e  outros  centros  museísticos  de Galicia,  ten por  obxecto a regulación  dos  centros 

museísticos  de  interese  para  Galicia,  así  como a  regulación  do  Sistema galego  de  centros 

museísticos, presidido polos principios de coordinación, colaboración e complementariedade. O 

artigo 10 desta lei crea o Consello de Centros Museísticos de Galicia como órgano colexiado 

asesor do Sistema galego de centros museísticos, adscrito á consellería con competencias na 

materia,  no  cal  estarán  representados  o  ámbito  cultural  e  museístico  da  Comunidade 

Autónoma  de  Galicia  con  criterios  de  pluralidade  e  representatividade  das  distintas 

modalidades de centros reguladas legalmente.

O Decreto 119/2022, do 23 de xuño, polo que se establece a estrutura orgánica da Consellería de 

Cultura,  Educación,  Formación  Profesional  e  Universidades  dispón  no  seu  artigo  1  que  lle 

corresponden a esta consellería as competencias e funcións en materia de promoción e difusión 

da cultura e do patrimonio cultural; e o artigo 20.1 atribúe á Secretaría Xeral de Cultura (actual 

Dirección  Xeral  de  Cultura),  como órgano superior  da Administración  Xeral  da  Comunidade 

Autónoma de Galicia, as funcións de promoción da cultura e do patrimonio cultural.

2. Necesidade e oportunidade

A memoria de legalidade, acerto e oportunidade elaborada pola Secretaría Xeral de Cultura 

(actual Dirección Xeral de Cultura) xustifica o marco normativo e competencial do decreto, que, 

en desenvolvemento da Lei 7/2021, concibe os centros museísticos como servizos públicos da 

máxima  relevancia  nunha  sociedade  moderna  e  democrática,  que  se  presentan  diante  da 

cidadanía co ánimo de acoller a todas as persoas, coas súas diferenzas e coas súas dificultades, 

abertos  á  colaboración,  á  participación  social  e  á  pluralidade.  En  consecuencia,  o  presente 

decreto dítase para regular a composición e funcionamento do Consello de Centros Museísticos 

de Galicia como órgano colexiado asesor do Sistema galego de centros museísticos.

Así pois, a Lei 7/2021, do 17 de febreiro, acolle con visión ampla e plural os centros museísticos, 

cuxa función debe ir máis aló da clásica concepción de institucións de depósito e exhibición 

pasiva do patrimonio cultural. Sen obviar esta, o certo é que o seu papel social é cada vez máis 

acusado, de aí que se regulen dende unha concepción que os presenta como servizos públicos 

de estudo, participación e interacción culturais,  nas súas diversas formas de expresión.  Son 

tamén espazos que presentan unha dimensión investigadora e educativa moi importante e que 

nos axudan a entender a identidade galega e a realidade actual. 

3. Tramitación

A Lei 16/2010, do 17 de decembro, establece no capítulo II do seu título II o procedemento de 

elaboración de disposicións administrativas de carácter xeral. O artigo 41 regula a fase inicial e 

sinala que a elaboración das devanditas disposicións iniciarase por acordo da persoa titular da 

consellería na que se encadre o centro directivo que tivese a iniciativa. Así, o presente proxecto 

de decreto foi elaborado como anteproxecto pola Secretaría Xeral de Cultura (actual Dirección 

Xeral de Cultura). A documentación achegada nesta fase foi a seguinte:

• Acordo  do  conselleiro  de  Cultura,  Educación  e  Universidade (actual  conselleiro  de 

Cultura,  Educación,  Formación Profesional e Universidades) de  8 de  abril de 2021, de 

inicio do procedemento de elaboración da norma.

• Texto do anteproxecto.

• Memoria xustificativa sobre a súa legalidade, acerto e oportunidade.

• Memoria económico-financeira.

• Táboa de vixencias.

• Informe do Servizo Técnico-Xurídico.

De acordo co artigo 41.2 da citada lei, o texto da proposta normativa expúxose publicamente na 

fase "Consultas abertas" da sección "Consulta pública previa"  do Portal  de Transparencia e 

Goberno Aberto durante o período comprendido entre o 09/04/2021 e 23/04/2021. Nese prazo 

non se recibiron achegas/opinións.

Logo de  finalizar  esta  fase do procedemento mediante  a aprobación inicial  do texto como 

proxecto de decreto polo conselleiro de  Cultura, Educación e Universidade (actual conselleiro 

de  Cultura,  Educación,  Formación  Profesional  e  Universidades), o  20 de  maio de  2021, 

seguíronse os trámites da fase intermedia previstos no artigo 42 da Lei 16/2010.

De conformidade co artigo 41.5 da mesma norma, consta no expediente o certificado emitido o 

15 de  xuño de  2021  pola  directora  da  Área  de  Administración  Dixital  da  Axencia  para  a 

Modernización Tecnolóxica de Galicia, de exposición pública conforme ao artigo 9 da Lei 1/2016,  

do 18 de xaneiro, de transparencia e bo goberno, no que se dá conta de que o texto íntegro do 

proxecto estivo exposto publicamente no portal de Transparencia e Goberno aberto durante o 

período comprendido entre o 24/05/2021 e o 11/06/2021. Non se recibiron suxestións a través do 

formulario dispoñible no devandito portal.

Así, na tramitación do proxecto solicitouse informe á Dirección Xeral de Avaliación e Reforma 

Administrativa (actual Dirección Xeral de Simplificación Administrativa) ―emitido o 24 de maio 

de 2021 , ― á Dirección Xeral de Planificación e Orzamentos ―emitido o 26 de maio de 2021 ,―  e 

á Secretaría Xeral da Igualdade ―emitido o 3 de xuño de 2021―.

De  acordo  co  artigo  42.9  da  Lei  16/2010,  remitiuse  á  Consellería  de  Política  Social  (actual 

Consellería de Política Social e Xuventude) unha análise do impacto demográfico do proxecto e 

a Dirección Xeral de Familia, Infancia e Dinamización Demográfica emitiu informe con data 26 

de maio de 2021.

Consta tamén informe da Secretaría Xeral de Cultura (actual Dirección Xeral de Cultura), do 19 

de xullo de 2021, sobre as suxestións recibidas no trámite de audiencia e información pública, as 

alegacións  realizadas  por  outras  consellerías  e  sobre  os  informes  emitidos  polos  distintos 

órganos que con carácter preceptivo informaron o proxecto.

A Asesoría Xurídica Xeral emitiu informe o 4 de agosto de 2022.

Por último, a Dirección Xeral de Cultura remitiu con data de 15 de agosto de 2022 informe en 

relación co emitido pola Asesoría Xurídica Xeral.

De  conformidade  co  artigo  43.2  da  Lei  16/2010,  de  17  de  decembro,  de  organización  e 

funcionamento da Administración xeral e do sector público de Galicia, por considerar que se 

axusta á legalidade vixente, informo favorablemente o proxecto de decreto polo que se regula a 

composición e funcionamento do Consello de Centros Museísticos de Galicia.

Santiago de Compostela, data da súa sinatura dixital

O secretario xeral técnico

Manuel Vila López

